
    September
Þróunar- og jarðabótaúttektir
Nú er rétt að huga að jarðabótum og úttektum. Þeir sem hafa lokið við framkvæmdir, þurfa að tilkynna það til skrifstofu BV þannig að úttekt geti farið fram. Athugið að hafa öll nauðsynleg gögn til staðar áður en til úttektar kemur.

Þeir sem óska eftir úttekt í eftirtalda flokka verða að koma upplýsingum um kennitölu, reikningsnúmer o.fl. til skrifstofu BV fyrir 10. september.

· Kornrækt (krafa er um túnkort eða málsettan uppdrátt af kornræktarlandinu)

· Beitarstjórn og landnýting

· Viðhald framræsluskurða

· Kölkun túna

Hægt er að sækja um úttekt í þessa flokka á rafrænu formi á www.bondi.is undir “Eyðublöð”. Einnig er hægt að nálgast eyðublöð hjá skrifstofu BV.
Tilkynningu um aðrar útttektir þarf að koma til skrifstofu BV í síðasta lagi 12. september í síma 437 1215 eða í tölvupósti bv@bondi.is
Starfsmannamál

Nokkrar breytingar hafa orðið á starfsmannamálum BV í sumar. Guðrún Sigurjónsdóttir hefur látið af störfum og eru henni þökkuð góð störf. Guðrún mun þó áfram sinna tilteknum verkefnum. Nýir starfsmenn hafa verið ráðnir, Margrét Vagnsdóttir 60% starf að rekstrarráðgjöf og fl. Lena Reiher, 50% starf að búfjárræktarmálefnum og Hjalti Viðarsson dýralæknir í 50% starf.  

Fyrirkomulag sauðfjárskoðunar 2007

Framkvæmd sauðfjárskoðunar verður með sama hætti og undanfarin ár. Æskilegt er að bændur geti valið sér daga sem mest óháð sláturdögum þó það haldist að einhverju leyti í hendur. Þannig dagaval fyrir fjárragið dregur m.a. úr pressu við líflambavalið og verður það því skilvirkara.
Skipulag og pantanir

Sigríður Jóhannesdóttir mun í haust hafa skipulagningu sauðfjárskoðunar á sinni hendi og eru bændur hvattir til þess að hafa samband sem fyrst á skrifstofu BV ef þeir áætla að nýta sér þjónustuna, s.437-1215 eða netfang bv@bondi.is   

 Í Ísafjarðarsýslum mun Þorvaldur H. Þórðarson annast dóma og mælingar og mun hann annast niðurröðun á því svæði.   Sími hjá honum er 456-6260 og farsími 848-3994, netfang stad@simnet.is   Einnig er hægt að koma til hans skilaboðum með því að hringja á skrifstofu BV.  Stefnt er að því að sinna sauðfjárdómum í V-Barðastrandasýslu að mestu samhliða störfum á Vesturlandi og í A-Barðastrandarsýslu.

Skipulag verður sem fyrr í samvinnu starfsmanna BV og forsvarsmanna fjárræktarfélaga. Nauðsynlegt er að ákveðin svæði séu tekin fyrir á hverjum degi eða samliggjandi dögum þannig að dagsverk dómara og mælingamanna nýtist sem best og kostnaði bænda þar með haldið í skefjum. Að venju er mikilvægt að nægur mannskapur og góð aðstaða sé fyrir hendi, það er forsenda fyrir því að vel takist til við mælingarnar og skilar sér einnig í lægri gjaldtöku. Bændur eru því hvattir til að hafa samvinnu og samstarf við fjárragið ef mannskap er áfátt heima fyrir. Munið síðan eftir að hafa ætterni lambanna til taks (nr. föður og móður).

Eftirtaldir starfsmenn koma að skoðun á fé í haust: Árni B. Bragason, Friðrik Jónsson, Hallfríður Ó. Ólafsdóttir, Lárus G. Birgisson, Torfi Bergsson og Þorvaldur H. Þórðarson.

Gjaldskrá

Gjaldskrá sauðfjárskoðunar er sú sama og fyrir aðra sérhæfða ráðgjöf hjá BV. Gjaldskráin er eftirfarandi:

· Sérhæfð ráðgjöf og þjónusta fyrir bændur á starfssvæði BV.
kr.    3.400,-  kr/klst.

· Almennur taxti, útseld vinna fyrir aðila sem ekki eru bændur 

      á starfssvæði BV.

kr.    8.000,-  kr/klst.
· Innheimt er að lágmarki fyrir ¼ klst.

· Innheimt er á hvern starfsmann sem að stigun og mælingum kemur.

Í gjaldskrá er ákvæði um álag á tímagjald þannig að heimilt er að innheimta 50% álag ef óskað er að vinna fari fram utan hefðbundins vinnutíma.  Ákveðið hefur verið að nýta álagsheimildina þannig í haust að 30% álag reiknast þegar óskað er sérstaklega eftir vinnu á laugardögum eða sunnudögum, eða ef óskað er eftir vinnu sem ætla má að verði ekki lokið kl 19:00.  Nauðsynlegt er að vinna við lambaskoðun og aðra þjónustu sem BV veitir fari sem mest fram á virkum dögum og að degi til,  þannig að kostnaði við að halda úti þjónustunni verði haldið niðri og álag á starfsfólk verði innan skynsamlegra marka.  Við teljum að hægt sé að anna miklu af eftirspurninni á venjulegum vinnutíma.    Vonum við því að bændur geti skipulagt vinnuna þannig að ekki þurfi að innheimta þetta álag.  Að sjálfsögðu verða bændur þó ekki látnir gjalda þess ef vinnan dregst fram yfir áætlaðan tíma. 

· Ekki verður skoðað hjá þeim sem eiga skuldir við BV frá árinu 2006  og  eldri nema þær verði greiddar eða um þær samið.

Í boði er jafnframt að fjárræktarfélög  geti keypt sameiginlega sýningu (skoðun lamba og/eða veturgamalla hrúta) af BV á lægsta grunngjaldi og greiði fyrir í einni upphæð.  Álag reiknast að auki sé óskað eftir skoðun að kvöldi eða um helgi sbr. framangreindar álagsreglur. Að gefnu tilefni skal bent á að kostnaður vegna aksturs og tími dómara sem fer í milliferðir og skipulagningu er ekki innheimtur, enda innheimta fyrir þjónustuna óháð fjarlægð frá skrifstofu.

Afkvæmarannsóknir á hrútum
Þegar bændur panta lambamælingar á haustin hefur þess verið óskað að þeir tilkynni einnig um hvort þeir séu með hópinn í afkvæmarannsókn.

Afkvæmarannsóknirnar byggja á því að upplýsingar um kjötmat (gerð og fitu) og mælingar og dóma á fæti (þungi, ómmælingar, framparts-, læra- og ullarstig) eru tvinnaðar saman. Afkvæmarannsóknirnar eru styrktar af Framleiðnisjóði landbúnaðarins um 5.000,- og 10.000 kr, enda uppfylli þær eftirfarandi skilyrði:
· Fjöldi afkvæmahópa þarf að vera að lágmarki 5 fyrir lægri styrkinn og 8 fyrir hærri styrkinn.

· Bú þarf að vera þátttakandi í skýrsluhaldi fjárræktarfélaganna.

· Vorupplýsingum hafi verið skilað til Bændasamtaka Íslands til uppgjörs.

· Fyrir hvern hrút í rannsókn þarf kjötmatsupplýsingar fyrir 10-12 afkvæmi.

· Í hverjum afkvæmahópi skulu ómmæld og stiguð að lágmarki átta lömb af sama kyni.

Töluvert er um að bændur séu með það stóran hóp, aðallega gimbra, í ómskoðun og stigun að hausti að hægt sé að gera upp afkvæmarannsóknir þó þær hafi ekki verið skipulagðar sérstaklega fyrir fengitíð. Breytileiki milli ærhópa sem hrútarnir eru notaðir á getur þá verið til staðar og myndast þá skekkja sem bóndinn þarf að gera sér grein fyrir t.d. ef hjá einum hrútnum hafa einungis verið gamlar ær og hjá öðrum tvævetlur o.s.frv.

Afkvæmarannsóknir - úrvinnsla

Sumir bændur gera rannsóknirnar upp sjálfir í Fjárvísi en Búnaðarsamtök Vesturlands annast uppgjör fyrir aðra en allar niðurstöður þurfa þó að fara um hendur starfsmanna BV og BÍ til að styrkur fáist greiddur. Í mörgum tilfellum eru afkvæmarannsóknirnar gerðar upp að bændum forspurðum ef séð verður eftir skráningu lambadóma hjá BV að nægur fjöldi lamba sé mældur svo hægt sé að gera upp fullnaðar rannsókn. Nauðsynlegt er að uppgjör fari fram sem fyrst svo hægt sé að skera fyrir fengitíð þá hrúta sem ekki standa sig í samanburðinum. Gagnvart kjötmatshluta rannsóknarinnar skal nota öll heilbrigð og marktæk lömb undan hrútum sem eru í rannsókninni (óháð kyni, aldri eða því hvort um ein- eða fleirlembinga er að ræða). Gagnvart þeim hluta sem byggir á mælingum á fæti, þá nota flestir mælingar á gimbrum og fá þannig um leið miklar grunnupplýsingar fyrir val ásetningsgimbra á búinu.

Þeir sem eru með Fjárvísi eiga sjálfir að geta gert upp afkvæmarannsóknir fyrir sín bú þegar sláturupplýsingar og lambamælingar hafa verið færðar inn. Muna þarf eftir að hafa vægið vöðvi/fita í 40/60. Til einföldunar geta BV sent töfluform til þeirra sem gera upp afkvæmarannsóknir sjálfir þar sem niðurstöður eru skráðar og taflan síðan send aftur til BV, umrætt töfluform er einnig hægt að nálgast á heimasíðu BV undir www.buvest.is – Eyðublöð – Sauðfjárrækt – Afkvæmarannsókn, niðurstöðutafla.

Öll vinna á vegum BV við afkvæmarannsóknir, bæði á vettvangi og á skrifstofu er innheimt samkvæmt gjaldskrá en á móti kemur áðurnefndur styrkur frá Framleiðnisjóði landbúnaðarins sem er viðskiptafærður hjá viðkomandi bónda og mismunur ef einhver er greiddur út enda skili hann gögnum til úrvinnslu eða fullunnum niðurstöðum á framangreindu töfluformi eða á sambærilegu formi. Þeir sem gera rannsóknirnar upp sjálfir og skila fullunnum til BV fá því styrkinn óskertann og nýtist hann því t.d. til að greiða fyrir vinnu við lambamælingarnar.
Skráið sjálf og fáið afslátt!

Eins og undanfarin ár verður boðið upp á afslátt af vinnu við lambaskoðun ef bændur slá dómana sjálfir inn í Fjárvísi utan þess tíma sem skoðun fer fram.  Afslátturinn miðast við 10% af grunngjaldi (3.400). Sú breyting verður á útreikningi afsláttar, að allir dómar verða innheimtir á fullu gjaldi en afslátturinn síðan endurgreiddur ef gögnum (innslegnum dómum) er skilað innan fjögurra vikna frá því að mælingar fóru fram, þó í síðasta lagi fyrir lok október.  Senda skal gögnin annað hvort á tölvudiski til BV eða á póstfangið bv@bondi.is.  Skila þarf dómum um öll fulldæmd lömb og þannig frá gengnum að ekki þurfi að leggja í frekari vinnu við innslátt. 

Breytt tækjanúmer

Nú verða ómtækin einungis aðgreind eftir gerðum þ.e. hollensku tækin nr. 1 og skosku tækin nr. 2. 

Hjá okkur verða því öll tækin nr. 2 nema hollenska tækið á Vestfjörðum og hollenska tækið okkar

(Dalatækið) sem hefur einungis verið notað til vara.

Leiðbeiningar um innslátt lambadóma

Lambadómar eru slegnir inn í Fjárvísi undir liðnum “Gögn”- “Afkvæmasýningar hrúta”- “Skráning lamba í rannsókn”, þá kemur upp tafla um skilyrði. Ef unnið er með lambhrúta er að lágmarki merkt X í reitina “Full skráning” og “Vinna með hrútlömb eingöngu”. Jafnframt er hægt að kanna tilvist föður og lambs ef vorbók hefur verið skilað. Ef unnið er með gimbrar skal að lágmarki merkja við “Skrá ómmælingar” og “Skrá háls og herðar hjá gimbrum”. Valkostir eru síðan um að skrá fótlegg, móður, lit og hornalag ásamt að kanna tilvist föður og lambs. Við skráningu þarf alltaf að fylla út í skráningarreiti án kommu þannig að ef gimbur er með 8 fyrir frampart er skráð 80 og 16,5 fyrir læri er þá skráð sem 165.  Þar sem gefið er +/- á lærastigin 17 skal skrá 17,3 fyrir plús og 16,8 fyrir mínus. Jafnframt þarf að skrá aukastaf í ómmælingum fyrir fitu og lögun. Nýja uppfærslu af Fjárvísi (nr. 5.6  14-10-2006) er að vanda hægt að nálgast á heimasíðu BÍ. Munið eftir að taka afrit áður en ný uppfærsla er sett inn.
Til að senda gögnin til BV þarf síðan í Fjárvísi að velja “Samskipti”- “Senda gögn til annars aðila”- “Senda gögn úr afkvæmasýningu” og vista á disk eða á harðadiskinn og senda í tölvupósti til BV sem viðhengi. Afkvæmarannsóknargögnin eru í raun 5 skrár sem eru samansettar úr fjárræktarfélagsnúmeri + ártal (07) annarsvegar og hinsvegar með 5 mismunandi endingum þ.e. .AR, .ARD,  .ARH, .ARL, .ARS. 
Þeir sem eru komnir með skráningaraðgang á netinu í “nýja” Fjárvísi geta nú einnig skráð lambadóma þar. 

Sæðingablöð

Þeir sem létu sæða ær sl. haust eru minntir á að senda til BV blöð úr “Dagbók sæðingamanns” þar sem upplýsingar um árangur og frjósemi koma fram. Mjög gagnlegt er að fá þessar upplýsingar til frekari úrvinnslu t.d. til að finna árangur hjá einstökum hrútum.

Útflutningshlutfall kindakjöts

Útflutningshlutfall kindakjöts 2007-2008 er sem hér segir: Af dilkakjöti af dilkum sem slátrað er á tímabilinu 20. júlí til 9. september og 8. nóvember og síðar, er hlutfallið 10% en af dilkum sem slátrað er á tímanum 10. september til 7. nóvember er hlutfallið 16%. Engin útflutningsskylda er af fullorðnu fé. 
Hrútadagur

Samkvæmt reglugerð nr. 709/2003 dags. 26.09.2003 er 31. október síðasti dagur slátrunar án verðfellingar á lambhrútum. Þessi dagur lendir nú á miðvikudegi.

Klaufskurðarbásinn

Því miður er klaufskurðarbásinn ekki enn kominn til landsins en við væntum þess að hann komi í september.  Tafir hafa orðið á afhendingu vegna breytinga hjá vélsmiðjunni í Danmörku.
Brunavarnir í sveitum

Áfram er unnið að verkefninu.  Borgarbyggð hefur ákveðið að vera í samstarfi við BV um þessi mál og er Guðmundur Hallgrímsson nú að yfirfara brunavarnir á bæjum á svæði gamla Kolbeinsstaðahrepps og Hraunhrepps.

Jarðvegssýni

Sem fyrri ár munu BV bjóða upp á töku jarðvegssýna fyrir þá sem eftir því óska. Þeir sem hafa áhuga á því vinsamlegast látið vita á skrifstofu BV í síma 437-1215 eða með tölvupósti bv@bondi.is. Ef tilskilinn fjöldi sýna næst reiknum við með afslætti eins og fyrri ár. Jarðvegssýnum verðum fylgt eftir með áburðaráætlunum óski menn eftir því. 
Aðalskipulag Ísafjarðarbæjar og Bolungarvíkur– orðsending til landeigenda

Teiknistofan Eik vinnur að gerð aðalskipulags fyrir Ísafjarðarbæ og Bolungarvík. Vinnuhópar eru að störfum og munu skila af sér í haust. Mjög mikilvægt er að bændur marki sér stefnu um landnýtingu á sínum jörðum og komi sínum hugmyndum á framfæri við vinnuhópana.  Árni Brynjólfsson formaður Búnaðarsambands Vestfjarða fer fyrir vinnuhóp sem fjallar um málefni landbúnaðar í Ísafjarðarkaupstað, en í Bolungarvík er það Sunna Reyr Sigurjónsdóttur á Ósi.  Ef bændur vilja koma einhverju á framfæri vegna skipulagsins eiga þeir að hafa samband við Árna, Sunnu eða Sigurð Jarlsson á Ísafirði eða teiknistofuna Eik. Á heimasíðu Ísafjarðarbæjar og á bæjarskrifstofunum. er einnig hægt að koma fram hugmyndum. Póstkassar fyrir hugmyndir vegna aðalskipulagsins eru einnig í útibúum Sparisjóðs Vestfjarða.

